
Tórshavn, 29. mars 2007
Viðv. uppskoti um broytingar í fólkaskúlalógini   
Víst verður til telduskriv Mentamálaráðsins dagfest 19. mars 2007, har uppskot til broytingar í fólkaskúlalógini er sent Kommunusamskipan Føroya til hoyringar. KSF fekk sostatt ikki uppskotið til hoyringar fyrr enn eftir, at hoyringsfreistin var farin, og tað gevur okkum tíverri sera lítla tíð at viðgera uppskotið nøktandi. 

Tað er vorðið alt meira vanligt, at stjórnarráðini senda uppskot til hoyringar bert umvegis teldupost. Alt gott um tað, men frá okkum skal ljóða ein vinarlig áheitan til ráðini um altíð at tryggja sær, at teldupostadressurnar hjá hoyringspørtunum eru rættar, og at tit biðja um váttan fyri móttøku. Eru hesi fyrilit tikin, so skuldi borið til hjá øllum hoyringspørtunum at luttikið í hoyringstilgongdini og lógarareiðinum annars á jøvnum føti.

Broytingaruppskotini, sum nú eru til hoyringar, eru fyrst og fremst avleiðingar av PISA-tilmælunum og aðalorðaskiftinum á tingi um fólkaskúlan fyri kortum. 
KSF staðfestir, at alt er við tað gamla í mun til yvirskipaða ábyrgdarbýtið millum land og kommunur. PISA-tilmælini hesum viðvíkjandi vóru annars púra greið – verandi tvíbýtta ábyrgdarbýtið er ikki til gagns fyri fólkaskúlan, og tí skuldi tilgongd skipast at leggja fólkaskúlan út til kommunurnar at umsita m.a. við tí endamáli, at Mentamálaráðið í framtíðini kann virka sum veruligt stjórnarráð á økinum.
Tað ynskir landsstýrið eftir øllum at døma ikki, og tað harmar KSF, tí við hesum er týdningarmiklasta fortreytin fyri menning av fólkaskúlanum tikin burtur. Vit ásanna, at slíkar broytingar skulu fyrireikast væl. KSF mælir tí staðiliga til, at landsstýrið og kommunurnar sum skjótast taka upp samráðingar til tess at viðgera og avgreiða spurningin um framtíðar uppgávu- og ábyrgdarbýtið viðvíkjandi fólkaskúlanum. 
KSF tekur annars sum heild væl undir við teimum uppskotum, sum landsstýrið nú leggur fram, men í støðum vantar nærri frágreiðing um, hvør ætlanin í veruleikanum er. Vit skulu her stutt nema við nøkur av uppskotunum, sum hava serligan týdning fyri kommunurnar.

Uppskotið um at økja tímatalið til yngru flokkarnar hevur eyðsæð við sær øktan tørv á hølum, sum kommunurnar so skulu útvega. KSF skal í hesum sambandi viðmerkja, at tað í løtuni er ógreitt, um onkur skúli ella kommuna fær trupulleikar at nøkta økta hølistørvin. 
Økta tímatalið hevur eisini við sær øktan tørv á undirvísingartilfari. Ítøkilig fíggjarlig avleiðing fyri kommunurnar er, at tær skulu keypa meira undirvísingartilfar inn til yngru flokkarnar. Av tí at partur av økta tímatalinum skal setast í verk í ár, so er spurningurin, um tørvurin á meirfígging til keyp av undirvísingartilfari slær í gjøgnum longu í ár. Um so er, so skal boðast frá, at galdandi fíggjarætlanir hjá kommununum taka ikki hædd fyri hesi meirútreiðslu.
Í § 12, stk. 2 í uppskotinum er nýtt ískoyti, har ásett verður, at skúlin hevur skyldu at kunna barnaverndina um avgerð hjá foreldrunum at nokta serundirvísing sbrt. § 4, stk. 3. KSF fegnast um hesi áseting um samstarv millum skúla og barnavernd, og har fráboðanarskyldan hjá skúlanum verður undirstrikað. 
§ 57, stk. 5 í uppskotinum gevur landsstýrismanninum heimild til at fremja royndir viðvíkjandi skúlabygnaðarligum broytingum soleiðis, at ein leiðari kann verða settur fyri fleiri fólkaskúlar í kommununi. KSF metir hetta vera skilagóða áseting, sum tó tykist vera heldur varin. Um tvær ella tríggjar royndarverkætlanir hava víst, at hetta er góð skipan, so átti ikki verið neyðugt, at næsta skúlabygnaðarbroytingin av hesum slag partú skal gjøgnum eina royndarverkætlan fyrst.

§ 57, stk. 11 í uppskotinum ásetir, at um eitt kommunustýri ikki heldur sínar skyldur sambært fólkaskúlalógini av fíggjarligum slagi, kann landsstýrismaðurin lata avvarðandi tiltøk gera fyri kommununnar rokning. 
KSF mótmælir staðiliga hesi áseting, tí sum hon stendur, so er hetta ein púra opin heimild til landsstýrismannin at tulka og seta í verk fyriskipanir yvir høvdið á kommununum. Sum dømi kann nevnast, at landsstýrismaðurin kann gera meting av tørvinum á undirvísingartilfari ella amboðum og so bara fáa tað til vega fyri kommununnar rokning. Ella um kommuna ikki megnar at nøkta økta hølistørvin orsakað av lógarbroytingunum í hesum uppskoti, kann landsstýrismaðurin so bara útvega hesi uppá rokning? 

Henda áseting má í minsta lagi útgreinast og avmarkast munandi, áðrenn slík kann verða sett í verk.
Afturat tí, sum omanfyri er nevnt um viðurskifti, ið kunnu hava meirkostnað við sær fyri kommunurnar, er ásetingin í § 13, stk. 4 og 5, sum gevur skúlunum møguleika at skipa bólkar, so næmingar kunnu fáa hóskandi undirvísingarligar avbjóðingar, t.d. næmingar, sum eru á sama fakliga stigi, og hava tørv á eyka ella øðrvísi avbjóðingum. KSF metir, at hetta er ein tiltrongd áseting, sum tó av sær sjálvum fer at økja um hølistørvin í skúlanum.

KSF tekur undir við ásetingini í § 45, stk. 3 og 4 um, at tað er skúlans leiðsla, ið tekur avgerð um at flyta næmingar, ið hóast fyrisetta mannagongd og átøk skúlans, framhaldandi ikki virða atferðarreglur skúlans. Hetta kann tó eisini hava við sær eykakostnað fyri kommunurnar, tí talan verður um at skipa alternativ undirvísingartilboð, t.d. heimaundirvísing ella serlig skúlatilboð, sum kommunurnar helst koma at bera kostnaðin av. Ella hvussu er ætlanin, at heimildin hjá landsstýrismanninum í § 45, stk. 6 at skipa ein serligan skúla fyri næmingar við atferðar-, tilknýtis- og trivnaðartrupllueokum skal verða útint kostnaðarliga? 
KSF metir, at tørvur er á nærri frágreiðing um hesi viðurskifti.

